ТОГТООЛЫН ТӨСЛИЙН ДЭЛГЭРЭНГҮЙ ТАНИЛЦУУЛГА

"Монгол Улсын нутаг дэвсгэрийн газар зүйн нэрийн жагсаалт"-д нэмэлт, өөрчлөлт оруулах тухай
Монгол Улсын Үндсэн хуулийн Наймдугаар зүйлийн 1 дэх хэсэгт “Монгол хэл бол төрийн албан ёсны хэл мөн.” гэж хуульчилсан бөгөөд Монгол хэлний тухай хуулийн 4.1.1-д "төрийн албан ёсны хэл" гэж төрийн байгууллага, хуулийн этгээдийн аливаа үйл ажиллагаа явуулах, албан хэрэг хөтлөх орчин цагийн утга зохиолын монгол хэлийг” ойлгоно гэж, 6.1.7-д “газар нутаг, засаг захиргааны нэгж, гудамж, зам, талбай, хуулийн этгээдийн нэр, хаяг”-ийг монгол хэлээр хөтлөн явуулна гэж тус тус заасан. 
Геодези, зураг зүйн тухай хуулийн 11.3.1-д “эх газар, далай, тэнгис, булан, тохой, арал, хойг, уул, нуруу, хээр, тал, говь, цөл, мөрөн, гол, нуур зэрэг физик газар зүйн объектын нэр газар зүйн нэрэнд хамаарна.” гэж, 5.1.3-т “Улсын Их Хурал газар зүйн нэрийг батална.” гэж, 11.8-д “Засаг захиргаа, нутаг дэвсгэрийн нэгжид хамаарах газар зүйн нэрийг Засгийн газар нэгтгэн Улсын Их Хурлаар батлуулна.” гэж, мөн хуулийн 5.1.3-т “Улсын Их Хурал газар зүйн нэрийг батлах бүрэн эрхийг хэрэгжүүлнэ.” гэж тус тус заасан бөгөөд Монгол Улсын 2005 онд нэгдэн орсон ЮНЕСКО-ийн 2003 оны Соёлын биет бус өвийг хамгаалах тухай конвенцод “Улсын Их Хурлаар албажуулан баталсан нэрийг сум, дүүргийн Засаг дарга, геодези, зураг зүйн асуудал эрхэлсэн төрийн захиргааны байгууллага хамтран хамгаална.” гэж заасан.
Монгол Улсын засаг захиргаа, нутаг дэвсгэрийн нэгж, хилийн цэс, газар орны нэрийг хууль бусаар албан ёсны баримт бичиг, газар зүйн зурагт өөрчилсөн болон албан ёсны баримт бичиг, арга хэмжээнд газар усны давхар нэр хэрэглэсэн, монгол хэлнээс бусад хэлээр орчуулсан, эсхүл бусад хэлний дуудлагаар галиглан бичсэн тохиолдолд хууль зөрчсөн гэмт хэрэг, зөрчилд тооцож, ял, шийтгэл оногдуулахаар Эрүүгийн хууль болон Зөрчлийн хуульд тус тус заасан.
Соёлын өвийг хамгаалах тухай хуульд заасны дагуу газар зүйн нэр нь соёлын биет бус өвд хамаардаг, Монгол хэлний тухай хуулиар газар зүйн нэр монгол хэл дээр батлагдаж, ашиглагдахаар заасан бөгөөд Монгол Улсын 2005 онд нэгдэн орсон “Соёлын биет бус өвийг хамгаалах тухай” ЮНЕСКО-ийн 2003 оны конвенц ёсоор газар зүйн нэрийг хамгаалах үүрэгтэй.
“Газар нутгийн нэрийг тодруулан тогтоож, журамлах зарим арга хэмжээний тухай” Бүгд Найрамдах Монгол Ард Улсын Сайд нарын Зөвлөлийн 1980 оны 280 дугаар тогтоолоор Газар нутгийн нэрийн байнгын комиссийг байгуулж, Монгол Улсын нутаг дэвсгэрийн хэмжээнд хамаарах газар зүйн нэрийн тодруулалтын ажлыг 1980-1985 онд хийж гүйцэтгэсэн байдаг бөгөөд Улсын Их Хурлын 2003 оны 42 дугаар тогтоолоор Монгол Улсын нийт нутаг дэвсгэрт хамаарах 214805 газар зүйн нэр бүхий "Монгол Улсын нутаг дэвсгэрийн газар зүйн нэрийн жагсаалт"-ыг баталж, тус жагсаалтад Баян-Өлгий аймгийн нутаг дэвсгэрийн хэмжээнд хамаарах 8767, Сүхбаатар аймгийн нутаг дэвсгэрийн хэмжээнд хамаарах 6941 газар зүйн нэр байдаг байна. 
Улсын Их Хурлын 2003 оны 42 дугаар тогтоолоор батлагдсан нийт 214805 газар зүйн нэрийг бүх төрлийн масштабтай байр зүйн болон газрын зураг, атласт тусган тэмдэглэж, улсын хил тогтоох, засаг захиргаа, нутаг дэвсгэрийн нэгж, тусгай хэрэгцээний газрын байршил, хил заагийг тогтоох, хаягжуулах, соёлын өвийг хамгаалах үйл ажиллагаанд болон иргэд төрсөн газар нутгаа нэрийн дагуу байршлаар нь хайж олох зэргээр өргөнөөр ашигладаг бөгөөд тус тогтоолын төсөлд тусгасан газар зүйн нэрүүдийн хувийн хэргийг бүрдүүлэн, мэдээллийн санд бүртгэж ашиглахаар бэлтгээд байна.
Баян-Өлгий аймгийн нутаг дэвсгэрийн хэмжээнд хамаарах газар зүйн нэрийг 1:100000-ны масштабтай байр зүйн зураг, бусад баримтад монгол хэлнээс өөр хэл дээр нэрлэгдсэн нэрүүд байгаа нь тогтоогдож, Үндэсний аюулгүй байдлын зөвлөлөөс 2022 онд энэ асуудлаар зөвлөмж гаргаж, Үндэсний аюулгүй байдлын зөвлөлийн Нарийн бичгийн даргын захирамжаар Ажлын хэсэг байгуулагдан ажиллаж, хээрийн болон суурин судалгаагаар Баян-Өлгий аймгийн 12 сумын нутаг дэвсгэрт хамаарах монгол хэлнээс өөр хэл дээр баталсан 319 газар зүйн нэр байгааг тогтоож, мөн 47 газар зүйн уламжлалт нэрийг шинээр тодруулсныг тогтоолын төсөлд тусгалаа.
Тухайлбал, Баян-Өлгий аймгийн нутаг дэвсгэрт хамаарах орос, казак, тува зэрэг хэлээр нэрлэгдсэн “Абдураки ам, Abduraki am, Баян-Өлгий, Улаанхус” гэснийг “Авдарын ам, Avdaryn am, Баян-Өлгий, Улаанхус” гэж, “Бага Бавалжин ам, Baga Bavaljin am, Баян-Өлгий, Баяннуур” гэснийг “Бага Тоонолжингийн ам, Baga Toonoljingiin am, Баян-Өлгий, Баяннуур” гэж; “Салимын ам, Salimyn am, Баян-Өлгий, Ногооннуур” гэснийг “Нарийны Баруун ам, Nariiny Baruun am, Баян-Өлгий, Ногооннуур” гэж; “Хулбайн арал, Khulbain aral, Баян-Өлгий, Цэнгэл” гэснийг “Хунт арал, Khunt aral, Баян-Өлгий, Цэнгэл” гэж; “Туганбайн булаг, Tuganbain bulag, Баян-Өлгий, Алтай” гэснийг “Шивэр булаг, Shiver bulag, Баян-Өлгий, Алтай” гэж, “Жамбайн бэл, Jambain bel, Баян-Өлгий, Алтай” гэснийг “Баян бэл, Bayan bel, Баян-Өлгий, Алтай” гэж, “Александрын Мөсөн гол, Alyeksandryn Mösön gol, Баян-Өлгий, Цэнгэл” гэснийг “Суваргын мөсөн гол, Suvargyn mösön gol, Баян-Өлгий, Цэнгэл” гэж, “Гранегийн Мөсөн гол, Granyegiin Mösön gol, Баян-Өлгий, Цэнгэл” гэснийг “Хар Ямаатын мөсөн гол, Khar Yamaatyn mösön gol, Баян-Өлгий, Цэнгэл” гэж, “Жалангашийн нуруу, Jalangashiin nuruu, Баян-Өлгий, Алтай” гэснийг “Нүцгэний нуруу, Nütsgenii nuruu, Баян-Өлгий, Алтай” гэж өөрчлөхөөр тогтоолын төсөлд тусгалаа.
Сүхбаатар аймгийн хувьд 1980-1984 онд хийж гүйцэтгэсэн хээрийн тодруулалтаар тогтоосон газар зүйн нэрийг 1:100000-ны масштабтай байр зүйн зураг дээр тэмдэглэн хэрэглэж байгаа хэдий ч Улсын Их Хурлаар батлуулаагүй 940, байрлал зөрүүтэй 17, үг, үсгийн зөрүүтэй буюу хэл бичгийн дүрмийн алдаатай 45 газар зүйн нэр байгааг 2021-2022 онд орон нутгийн төсвөөр хийж гүйцэтгэсэн газар зүйн нэрийн тодруулалт, мэдээллийн сан бүрдүүлэх ажлын дагуу тогтоосныг мөн төсөлд тусгалаа. 
Тодруулбал, “Цээлт нуур, Tseelt nuur, Сүхбаатар, Мөнххаан” гэснийг “Цээл нуур, Tseelt nuur, Сүхбаатар, Мөнххаан” гэж, “Толгойн Дэрст тойром, Tolgoin Derst toirom, Сүхбаатар, Дарьганга” гэснийг “Толийн Дэрст тойром, Toliin Derst toirom, Сүхбаатар, Дарьганга” гэж өөрчлөн батлуулахаар тогтоолын төсөлд тусгасан. 
Мөн Баян-Өлгий, Сүхбаатар аймгийн хэмжээнд хийгдсэн дээрх судалгааны ажлын үр дүнд нийт 2020 газар зүйн уламжлалт нэрийг шинээр тогтоосныг төсөлд тусгасан болно.
Газар зүйн зарим нэрийг өөрчлөх, шинээр нэмж батлуулах уг асуудлыг холбогдох аймаг, сумдын Иргэдийн төлөөлөгчдийн хурлаас дэмжсэн, Хэлний бодлогын үндэсний зөвлөл, Усны газар, Шинжлэх ухааны академи зэрэг мэргэжлийн байгууллага, төрийн бус байгууллагын төлөөллийг газар зүйн нэрийг тодруулах Ажлын хэсэгт оролцуулж, санал дүгнэлт гаргаж ажилласан.
Баян-Өлгий аймгийн иргэдийн Төлөөлөгчдийн Хурлын 2025 оны 04 дүгээр сарын 04-ний өдрийн 52 дугаар тогтоол,  Сүхбаатар аймгийн Иргэдийн Төлөөлөгчдийн хурлын 2022 оны 12 дугаар сарын 01-ний өдрийн 11 дугаар тогтоолоор төсөлд тусгагдсан газар зүйн нэрийг өөрчлөх, шинээр батлах асуудлыг тус тус дэмжсэн.
Хууль тогтоомжийн тухай хуулийн 8 дугаар зүйлийн 8.1.5 дахь заалтад заасны дагуу Баян-Өлгий, Сүхбаатар аймгийн нутаг дэвсгэрт хамаарах өөрчлөн батлуулах, шинээр батлуулах газар зүйн нэрийг  Газар зохион байгуулалт, геодези, зураг зүйн ерөнхий газрын www.gazar.gov.mn цахим хуудаст 2025 оны 12 дугаар сарын 20-ны өдөр байршуулж, олон нийтээр хэлэлцүүлж, санал авах ажлыг зохион байгуулсан. 
Гадаад улсын туршлага, хууль эрх зүйн орчны хувьд харьцуулан үзэхэд ОХУ-ын хувьд газар зүйн нэрийг холбооны төв байгууллага нь баталж, үндэсний хэл, түүхэн уламжлалыг баримталдаг бөгөөд гадаад хэл дээрх нэрийг албан ёсоор батлахыг хориглодог, БНХАУ-ын хувьд газар зүйн нэрийг үндэсний стандартын дагуу нэгтгэн баталж, үндэсний аюулгүй байдлын хүрээнд хатуу хяналттай хэрэгждэг, Бүгд Найрамдах Казахстан Улсын хувьд уламжлалт газар зүйн нэрийг сэргээх, гадаад хэлний нөлөөллийг арилгах бодлогыг хуульчлан хэрэгжүүлдэг байгааг дүгнэн үзэхэд тогтоолын төсөл нь олон улсын дээрх нийтлэг жишигт нийцэж байна. 
Мөн тогтоолын төсөлд батлагдсан газар зүйн нэрийг геодези, зураг зүйн мэдээллийн улсын нэгдсэн санд бүртгэж, нийтэд сурталчлан таниулахаас гадна  2026-2027 онд Баян-Өлгий аймгийн нутаг дэвсгэрт хамаарах нийт газар зүйн нэрийг бүрэн тогтоож дуусгах, сумдын хилийн цэсийг албан ёсны газар зүйн нэрээр шинэчлэн батлуулах чиглэлээр зохих арга хэмжээ авч, шийдвэрлүүлэх асуудлыг Монгол Улсын Засгийн газарт даалгахаар тусгалаа. 

Ийнхүү Баян-Өлгий, Сүхбаатар аймгийн нутаг дэвсгэрт хамаарах тогтоолын төсөлд тусгасан газар зүйн нэрийг түүхийн эх сурвалж, архивын баримт материал болон орон нутгийн иргэдийн яриа мэдээлэлд тулгуурлан хээрийн болон суурин судалгааны ажлын дагуу тогтоосон бөгөөд тогтоолын төсөл батлагдсанаар газар зүйн албан ёсны нэрийг бүх төрлийн газрын зурагт тэмдэглэж, олон нийтэд зөв нэрээр сурталчлан таниулж, хэрэглээнд нэвтрүүлснээр Монгол Улсын газар нутгийн халдашгүй, бүрэн бүтэн байдлыг хадгалах, хамгаалах болон монгол үндэсний хэл, соёл, өв уламжлал, зан заншлаа хамгаалан хадгалж, хөгжүүлж, хойч үедээ өвлүүлэн үлдээхэд чухал ач холбогдолтой байна. 

